
Azərbaycan Respublikası 
Nazirlər Kabinetinin Qərarı

     № 332                                                       Bakı şəhəri, 10 sentyabr 2020-ci il

“Xüsusi karantin rejimi dövründə 
Azərbaycan Respublikasında fəaliyyət göstərən 
təhsil müəssisələrində tədris və təlim-tərbiyə 
prosesinin təşkilinin müvəqqəti Qaydaları”nın 
təsdiq edilməsi barədə

“Sanitariya-epidemioloji salamatlıq haqqın-
da” Azərbaycan Respublikası Qanununun 25-ci 
maddəsinə və Azərbaycan Respublikası Nazirlər 
Kabinetinin 2020-ci il 28 fevral tarixli 73-1 
nömrəli Qərarı ilə təsdiq edilmiş “Yoluxucu, para-
zitar və kütləvi qeyri-yoluxucu xəstəliklərin əmələ 
gəlməsi, yaxud yayılması təhlükəsi yarandıqda 
karantin-təşkilat, profilaktika və digər zəruri 

tədbirlərin görülməsi Qaydaları”na əsasən təhsil 
müəssisələrində tədris və təlim-tərbiyə prosesini 
sanitarya-epidemioloji vəziyyətə uyğun olaraq 
təşkil etmək məqsədilə Azərbaycan Respublikası-
nın Nazirlər Kabineti qərara alır:

“Xüsusi karantin rejimi dövründə Azərbaycan 
Respublikasında fəaliyyət göstərən təhsil 
müəssisələrində tədris və təlim-tərbiyə prosesinin 
təşkilinin müvəqqəti Qaydaları” təsdiq edilsin 
(əlavə olunur).

Əli ƏSƏDOV 
Azərbaycan Respublikasının Baş Naziri

Azərbaycan Respublikası 
Nazirlər Kabinetinin Qərarı

     № 333                                                                     Bakı şəhəri, 11 sentyabr 2020-ci il

“Vətəndaşlıq vəziyyəti aktlarının dövlət 
qeydiyyatı Qaydası”nın təsdiq edilməsi haqqın-
da” Azərbaycan Respublikası Nazirlər Kabine-
tinin 2003-cü il 31 oktyabr tarixli 145 nömrəli 
Qərarında dəyişiklik edilməsi barədə

“Dövlət rüsumu haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2020-ci 
il 5 may tarixli 86-VIQD nömrəli Qanununun 
tətbiqinin təmin edilməsi məqsədilə Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabine-
tinin 2003-cü il 31 oktyabr tarixli 145 nömrəli 
Qərarı (Azərbaycan Respublikasının Qanunve-
ricilik Toplusu, 2003, № 10, maddə 627; 2005, 
№ 7, maddə 678; 2006, № 2, maddə 185, № 4, 
maddə 378, № 5, maddə 470, № 9, maddə 819, 
№ 10, maddə 902; 2007, № 5, maddə 546, № 10, 
maddə 1026; 2008, № 2, maddə 114; 2010, № 7, 
maddə 700; 2011, № 7, maddə 737; 2012, № 2, 
maddə 178, № 11, maddələr 1203, 1212, № 12, 
maddə 1359; 2013, № 3, maddə 348, № 5, maddə 
580; 2014, № 5, maddə 554, № 8, maddə 1005; 

2015, № 5, maddə 669; 2016, № 2 (II kitab), 
maddə 389, № 7, maddə 1343, № 9, maddə 1585, 
№ 11, maddə 1976; 2017, № 7, maddə 1499, 
№ 12 (II kitab), maddələr 2525, 2760; 2019, № 
3, maddə 516, № 4, maddələr 763, 781, № 8, 
maddə 1478; 2020, № 3, maddə 369) ilə təsdiq 
edilmiş “Vətəndaşlıq vəziyyəti aktlarının dövlət 
qeydiyyatı Qaydası”nın 5-ci hissəsində aşağıdakı 
dəyişikliklər edilsin:

1. 5.3.3-cü yarımbənd ləğv edilsin.
2. 5.8.3-cü yarımbənddən “və ya cinayət 

törətməyə görə ən azı 3 il müddətinə azadlıqdan 
məhrum olunan” sözləri çıxarılsın.

3. 5.11.1-ci yarımbənddən “yaxud da arvadın 
(ərin) azı 3 il müddətinə azadlıqdan məhrum 
edilməyə məhkum olunduğu barədə hökmdən 
çıxarışı,” və “azadlıqdan məhrumetmə növündə 
cəza çəkən ərin (arvadın) və ya” sözləri çıxarılsın.

4. 5.13-cü bənddən “, yaxud cinayət törətməyə 
görə ən azı 3 il müddətinə azadlıqdan məhrum 
edilməyə məhkum olunmuş” sözləri çıxarılsın.

Əli ƏSƏDOV 
 Azərbaycan Respublikasının Baş Naziri

Azərbaycan Respublikası 
Nazirlər Kabinetinin Qərarı

№ 334   Bakı şəhəri, 11 sentyabr 2020-ci il

“Azərbaycan Respublikası Dövlət Gömrük 
Komitəsinin hesabına köçürülən vəsaitlərdən 
istifadə Qaydası”nın təsdiq edilməsi haqqında” 
Azərbayan Respublikası Nazirlər Kabineti-
nin 2017-ci il 17 oktyabr tarixli 437 nömrəli 
Qərarında dəyişiklik edilməsi barədə

“Azərbaycan Respublikası  Prezidentinin 
“Azərbaycan Respublikası Prezidentinin Ad-
ministrasiyasının, Azərbaycan Respublikası 
Prezidentinin İşlər İdarəsinin, Azərbaycan Res-
publikasının Xüsusi Tibb Xidmətinin, Azərbaycan 
Respublikası Nazirlər Kabinetinin və Azərbaycan 
Respublikası Təhlükəsizlik Şurası katibinin 
xidmətinin işçilərinin sosial müdafiəsinin 
gücləndirilməsi ilə bağlı əlavə tədbirlər haqqında” 
2020-ci il 30 mart tarixli 978 nömrəli Fərmanında 
dəyişiklik edilməsi, “Azərbaycan Respublikası 
Prezidentinin Administrasiyasında, Azərbaycan 
Respublikası Prezidentinin İşlər İdarəsində və 
Azərbaycan Respublikası Prezidentinin Xüsusi 
Tibb Xidmətində işləyən dövlət qulluqçularının 
sosial müdafiəsinin gücləndirilməsi ilə bağ-
lı əlavə tədbirlər haqqında” 2017-ci il 1 may 
tarixli 1358 nömrəli və “Azərbaycan Respubli-
kası Təhlükəsizlik Şurası katibinin xidmətinin 

işçilərinin sosial müdafiəsinin gücləndirilməsi 
məqsədilə xidmətin hesabına köçürülən vəsaitdən 
istifadə Qaydası”nın təsdiq edilməsi  haqqında” 
2019-cu il 11 sentyabr tarixli 830 nömrəli 
fərmanlarının ləğv edilməsi barədə” Azərbaycan 
Respublikası Prezidentinin 2020-ci il 22 may 
tarixli 1033 nömrəli Fərmanının icrasını təmin 
etmək məqsədilə Azərbaycan Respublikasının 
Nazirlər Kabineti qərara alır:

“Azərbaycan Respublikası Dövlət Gömrük 
Komitəsinin hesabına köçürülən vəsaitlərdən 
istifadə Qaydası”nın təsdiq edilməsi haqqında” 
Azərbaycan Respublikası Nazirlər Kabinetinin 
2017-ci il 17 oktyabr tarixli 437 nömrəli Qərarının 
(Azərbaycan Respublikasının Qanunvericilik 
Toplusu, 2017, № 10, maddə 1899) preambulasın-
dan “və “Azərbaycan Respublikası Prezidentinin 
Administrasiyasında, Azərbaycan Respublikası 
Prezidentinin İşlər İdarəsində və Azərbaycan Res-
publikası Prezidentinin Xüsusi Tibb Xidmətində 
işləyən dövlət qulluqçularının sosial müdafiəsinin 
gücləndirilməsi ilə bağlı əlavə tədbirlər haqqında” 
2017-ci il 1 may tarixli 1358 nömrəli Fərmanının 
4.5-ci bəndinin” sözləri çıxarılsın. 

Əli ƏSƏDOV 
 Azərbaycan Respublikasının Baş Naziri

 
dezinfeksiya işləri aparılıb

Bakı Şəhər İcra Hakimiyyəti tərəfindən 
paytaxtda epidemiyaya qarşı tədbirlərin daha da 
genişləndirilməsi məqsədi ilə kompleks tədbirlər 
davam etdirilir.

Şəhər İcra Hakimiyyətinin 
mətbuat xidmətindən verilən 
məlumata görə, tədbirlər 
çərçivəsində sentyabr  ayının 
 12-də səhər saatlarından 
etibarən icra hakimiyyətinin 
strukturları tərəfindən 
paytaxtdakı əsas küçə və 
prospektlərdə kommunal 
təsərrüfat xidmətlərinin 40 ədəd 
xüsusi texnikası və 2000 nəfər 
əməkdaşı tərəfindən xüsusi 

kimyəvi maddələrlə artıq 12-ci 
dəfə əlavə gücləndirilmiş dezin-
feksiya işləri həyata keçirilib.

Gün ərzində mərkəzi 
küçələrlə yanaşı,  paytaxtın 
qəsəbə və yaşayış 
massivlərindəki küçələrdə 
də dezinfeksiya işləri aparı-
lıb. Bu zaman istifadə edilən 
maddələrin qəbul olunmuş 
müəyyən toksikliyini nəzərə 
alaraq paytaxt sakinlərinə 

əvvəlcədən KİV-lər vasitəsi ilə 
xəbərdarlıq edilib.

Daxili İşlər Nazirliyinin 
şəxsi heyəti hər dəfə olduğu 
kimi dünən də 20 ədəd xü-
susi təyinatlı avtonəqliyyat 
vasitəsinin köməyi ilə gün 
ərzində keçirilən bu dezinfek-
siya işlərində yaxından iştirak 
edib.

Küçələrdə aparılan dezin-
feksiya işləri ilə yanaşı Bakı 
Şəhər Mənzil-Kommunal 
Təsərrüfatı Departamentinin 
əməkdaşları xüsusi qrafikə 
uyğun Departamentin balan-
sında olan yaşayış binalarında, 
lift kabinalarında, həyətlərdə və 
yaşayış məhəllələrində, burada-
kı idman-əyləncə qurğularında, 
məişət tullantılarının atıldığı 
konteyner meydançalarında tib-
bi-profilaktik və dezinfeksiyae-
dici tədbirləri davam etdiriblər.

Geniş dezinfeksiya 
tədbirlərinin keçirilməsində 
əsas məqsəd vətəndaşlarımızı 
bu pandemiyadan qorumaqdır. 
Bu istiqamətdə bütün lazımı 
tədbirlər həyata keçirilir.

“Xalq qəzeti”

AZƏRBAYCAN  RESPUBLİKASI  NAZİRLƏR  KABİNETİNİN  QƏRARI
№ 336    Bakı şəhəri, 12 sentyabr 2020-ci il

Xüsusi karantin rejimi ilə bağlı əlavə tədbirlər 
barədə 

“Sanitariya-epidemioloji salamatlıq haqqında” 
Azərbaycan Respublikası Qanununun 25-ci maddəsinə 
və Azərbaycan Respublikası Nazirlər Kabinetinin 
2020-ci il 28 fevral tarixli 73-1 nömrəli Qərarı ilə 
təsdiq edilmiş “Yoluxucu, parazitar və kütləvi qeyri-
yoluxucu xəstəliklərin əmələ gəlməsi, yaxud yayılması 
təhlükəsi yarandıqda karantin-təşkilat, profilaktika və 
digər zəruri tədbirlərin görülməsi Qaydaları”na əsasən 
Azərbaycan Respublikasının Nazirlər Kabineti qərara 
alır:

1. Müəyyən edilsin ki:
1.1. 2020-ci il 30 sentyabr saat 00:00-dək 

Azərbaycan Respublikasının ərazisində tətbiq 
edilən xüsusi karantin rejimi dövründə aşağıdakı 
məhdudiyyətlər istisna olmaqla digər iş, xidmət 
sahələrində və istiqamətlərdə fəaliyyətə icazə verilir: 

1.1.1. yük daşımaları istisna olmaqla, ölkə 
ərazisinə yerüstü və hava nəqliyyatı ilə giriş-çıxışın 
dayandırılması;

1.1.2. ölkənin şəhər və rayonlarından yerustü və 
hava nəqliyyatı ilə sərnişin daşımalarının dayandırıl-
ması; 

1.1.3. “ASAN xidmət” və “DOST” mərkəzləri 
istisna olmaqla, digər dövlət orqanlarında (qurumla-
rında) vətəndaşların yerində qrup və fərdi qaydada 
qəbulunun dayandırılması;

1.1.4. dəfn mərasimləri istisna olmaqla, dini ritual 
xidmətləri, eləcə də mərasim zallarında, çadırlarda və 
digər qapalı məkanlarda yas mərasimlərinin təşkili və 
keçirilməsinin qadağan olunması;

1.1.5. bütün kütləvi tədbirlərin, o cümlədən 
mədəni-idman tədbirlərinin keçirilməsinin dayandı-
rılması (tamaşaçıların iştirakı olmadan açıq havada 
idman yarışlarının oyunlarının keçirilməsi istisna 
olmaqla); 

1.1.6. tədbirlərin təşkili üzrə xidmətlərin, o 
cümlədən bu sahədə müştərinin evində və ya 
digər məkanlarda ad günləri, toy, nişan və bu kimi 
mərasimlərin təşkilinin qadağan olunması;

1.1.7. ictimai yerlərdə, o cümlədən küçələrdə, bul-
varlarda, parklarda və digər yerlərdə şəxslərin (yaxın 
qohumlar, yəni ata-ana, nənə-baba, uşaqlar və bacı-
qardaşlar istisna olmaqla) 10 nəfərdən artıq qruplarda 
cəmləşməsinin qadağan olunması;

1.1.8. istirahət və əyləncə məkanlarının, həmçinin 
uşaq əyləncə məkanlarının (bulvar və parkların 
ərazisindəki daxil olmaqla) fəaliyyətinin dayandırıl-
ması;

1.1.9. muzey və sərgi zalları istisna olmaqla, digər 
mədəniyyət obyektlərinin, eləcə də kinoteatrların, 
teatrların və idman zallarının fəaliyyətinin dayandırıl-
ması;

1.1.10. iri ticarət mərkəzlərinin nəzdindəki uşaq və 
digər əyləncə mərkəzlərinin, kinoteatrların və ictimai 
iaşə məkanlarının fəaliyyətinin dayandırılması; 

1.1.11. ictimai iaşə obyektlərində qəlyan avadan-
lıqlarından istifadənin qadağan olunması;

1.1.12. tibb müəssisələrində müalicə alan şəxslərin 
xəstə yaxınları tərəfindən ziyarətinin qadağan 
edilməsi;

1.1.13. idman, sağlamlıq-bərpa üzrə xidmətlərin 
dayandırılması (bu sahədə tibbi xidmətlər istisna 
olmaqla);

1.1.14. masaj və hamam xidmətlərinin 

göstərilməsinin dayandırılması.
 1.2. Bu Qərarın 1.1-ci bəndində göstərilənlərlə 

yanaşı, sərtləşdirilmiş xüsusi karantin rejimində 
Bakı, Sumqayıt şəhərlərinin və Abşeron rayonunun 
ərazisində həmçinin aşağıdakı məhdudiyyətlər tətbiq 
edilir:

 1.2.1. nəzdindəki ərzaq mağazaları və apteklər 
istisna olmaqla, iri ticarət mərkəzlərinin fəaliyyətinin 
dayandırılması;

1.2.2. ictimai iaşə obyektlərində, eləcə də res-
toran, kafe, çay evləri və bu kimi digər məkanlarda 
müştərilərə saat 00:00-dan 09:00-dək yerində xidmətin 
dayandırılması, qəlyan avadanlıqlarından istifadənin 
və hər bir masa arxasında 6 nəfərdən artıq toplaşmağın 
qadağan edilməsi;

1.2.3. 10 nəfərdən artıq şəxsin iştirakı ilə keçirilən 
tədris və repetitor xidmətlərinin həyata keçirilməsi;

1.2.4. çimərliklərin ərazisində hovuzların, su att-
raksionlarının və idman oyunu yerlərinin fəaliyyəti; 

1.2.5. 2020-ci il 19 sentyabr saat 00:00-dan 21 
sentyabr saat 06:00-dək, 26 sentyabr saat 00:00-dan 28 
sentyabr saat 06:00-dək ictimai nəqliyyatın hərəkətinin 
və Bakı Metropolitenində sərnişindaşıma fəaliyyətinin 
dayandırılması.

2. Bu Qərarla müəyyən edilmiş tələblərin pozulma-
sına görə fiziki, hüquqi və vəzifəli şəxslər Azərbaycan 
Respublikasının İnzibati Xətalar və Cinayət 
məcəllələrində nəzərdə tutulmuş qaydada məsuliyyət 
daşıyırlar. 

3. Bu Qərarla müəyyən edilmiş tələblərə riayət 
olunmasına nəzarət Azərbaycan Respublikasının Daxi-
li İşlər Nazirliyi tərəfindən həyata keçirilir.

 4. “Xüsusi karantin rejimi ilə bağlı əlavə tədbirlər 
barədə” Azərbaycan Respublikası Nazirlər Kabinetinin 
2020-ci il 16 may tarixli 178 nömrəli Qərarının 1-ci 
hissəsi ləğv edilsin.

 5. “Azərbaycan Respublikasının ərazisində xüsusi 
karantin rejiminin müddətinin uzadılması və həmin 
rejimlə əlaqədar tətbiq edilən bəzi məhdudiyyətlərin 
aradan qaldırılması barədə” Azərbaycan Respublikası 
Nazirlər Kabinetinin 2020-ci il 29 may tarixli 190 
nömrəli Qərarının 4-cü hissəsi ləğv edilsin.

 6. “Azərbaycan Respublikasının ərazisində xüsusi 
karantin rejiminin müddətinin uzadılması barədə” 
Azərbaycan Respublikası Nazirlər Kabinetinin 2020-ci 
il 9 iyun tarixli 195 nömrəli Qərarının 2-ci hissəsi ləğv 
edilsin.

 7. “Azərbaycan Respublikasının ərazisində xüsusi 
karantin rejiminin müddətinin uzadılması barədə” 
Azərbaycan Respublikası Nazirlər Kabinetinin 2020-ci 
il 19 iyun tarixli 207 nömrəli Qərarının 2-ci hissəsi 
ləğv edilsin.

 8. “Bakı, Sumqayıt şəhərlərinin və Abşeron 
rayonunun ərazisində xüsusi karantin rejiminin 
sərtləşdirilməsi ilə bağlı əlavə tədbirlər barədə” 
Azərbaycan Respublikası Nazirlər Kabinetinin 2020-ci 
il 19 iyun tarixli 208 nömrəli Qərarı ləğv edilsin.

 9. “Bakı, Sumqayıt, Gəncə, Lənkəran, Yevlax, 
Masallı, Cəlilabad şəhərlərinin və Abşeron rayonunun 
ərazisində xüsusi karantin rejiminin sərtləşdirilməsi 
ilə bağlı əlavə tədbirlər barədə” Azərbaycan Respub-
likası Nazirlər Kabinetinin 2020-ci il 19 iyun tarixli 
208 nömrəli Qərarında dəyişiklik edilməsi haqqında” 
Azərbaycan Respublikası Nazirlər Kabinetinin 2020-ci 
il 25 iyun tarixli 220 nömrəli Qərarı ləğv edilsin.

 10. “Xüsusi karantin rejiminin sərtləşdirilməsi ilə 
bağlı əlavə tədbirlər barədə” Azərbaycan Respubli-
kası Nazirlər Kabinetinin 2020-ci il 3 iyul tarixli 236 
nömrəli Qərarı ləğv edilsin.

 11. “Azərbaycan Respublikası Nazirlər Kabi-
netinin “Bakı, Sumqayıt, Gəncə, Lənkəran, Yevlax, 
Masallı, Cəlilabad, Mingəçevir, Goranboy, Göygöl 
şəhərlərinin və Abşeron, Bərdə, Samux, Siyəzən, Şəki, 
Xaçmaz rayonlarının ərazisində xüsusi karantin reji-
minin sərtləşdirilməsi ilə bağlı əlavə tədbirlər barədə” 
2020-ci il 19 iyun tarixli 208 nömrəli və “Xüsusi 
karantin rejiminin sərtləşdirilməsi ilə bağlı əlavə 
tədbirlər barədə” 2020-ci il 3 iyul tarixli 236 nömrəli 
qərarlarında dəyişiklik edilməsi haqqında” Azərbaycan 
Respublikası Nazirlər Kabinetinin 2020-ci il 8 iyul 
tarixli 246 nömrəli Qərarı ləğv edilsin.

 12. “Azərbaycan Respublikasının ərazisində xü-
susi karantin rejiminin müddətinin uzadılması barədə” 
Azərbaycan Respublikası Nazirlər Kabinetinin 2020-ci 
il 17 iyul tarixli 255 nömrəli Qərarının 2-ci hissəsi 
ləğv edilsin.

 13. “Xüsusi karantin rejiminin sərtləşdirilməsi ilə 
bağlı əlavə tədbirlər barədə” Azərbaycan Respublika-
sı Nazirlər Kabinetinin 2020-ci il 17 iyul tarixli 256 
nömrəli Qərarı ləğv edilsin.

 14. “Xüsusi karantin rejiminin sərtləşdirilməsi ilə 
bağlı əlavə tədbirlər barədə” Azərbaycan Respublikası 
Nazirlər Kabinetinin 2020-ci il 4 avqust tarixli 278 
nömrəli Qərarının 1-ci və 3-cü hissələri ləğv edilsin.

 15. “Bakı, Sumqayıt, Gəncə, Yevlax, Masallı, 
Cəlilabad, Mingəçevir şəhərlərinin və Abşeron, Bərdə, 
Salyan, Xaçmaz, Goranboy, Göygöl rayonlarının 
ərazisində xüsusi karantin rejiminin sərtləşdirilməsi 
ilə bağlı əlavə tədbirlər barədə” Azərbaycan Respub-
likası Nazirlər Kabinetinin 2020-ci il 19 iyun tarixli 
208 nömrəli Qərarında dəyişiklik edilməsi haqqında” 
Azərbaycan Respublikası Nazirlər Kabinetinin 2020-ci 
il 7 avqust tarixli 282 nömrəli Qərarı ləğv edilsin.

 16. “Azərbaycan Respublikası Nazirlər Kabi-
netinin “Bakı, Sumqayıt, Gəncə, Yevlax, Masallı, 
Cəlilabad, Mingəçevir şəhərlərinin və Abşeron, Bərdə, 
Salyan, Xaçmaz, Goranboy, Göygöl rayonlarının 
ərazisində xüsusi karantin rejiminin sərtləşdirilməsi ilə 
bağlı əlavə tədbirlər barədə” 2020-ci il 19 iyun tarixli 
208 nömrəli və “Koronavirus (COVID-19) pandemiya-
sı dövründə ictimai iaşə müəssisələrinə müştəri qəbulu 
ilə bağlı bəzi məsələlərin tənzimlənməsi barədə” 2020-
ci il 6 iyul tarixli 237 nömrəli qərarlarında dəyişiklik 
edilməsi haqqında” Azərbaycan Respublikası Nazirlər 
Kabinetinin 2020-ci il 15 avqust tarixli 294 nömrəli 
Qərarının 1-ci və 3-cü hissələri ləğv edilsin.

 17. “Azərbaycan Respublikası Nazirlər Kabi-
netinin “Bakı, Sumqayıt, Gəncə, Yevlax, Masallı, 
Cəlilabad, Mingəçevir şəhərlərinin və Abşeron, Bərdə, 
Salyan, Xaçmaz, Goranboy, Göygöl rayonlarının 
ərazisində xüsusi karantin rejiminin sərtləşdirilməsi ilə 
bağlı əlavə tədbirlər barədə” 2020-ci il 19 iyun tarixli 
208 nömrəli, “Xüsusi karantin rejimi ilə bağlı əlavə 
tədbirlər barədə” 2020-ci il 16 may tarixli 178 nömrəli 
və “Xüsusi karantin rejiminin sərtləşdirilməsi ilə bağlı 
əlavə tədbirlər barədə” 2020-ci il 3 iyul tarixli 236 
nömrəli qərarlarında dəyişiklik edilməsi haqqında” 
Azərbaycan Respublikası Nazirlər Kabinetinin 2020-ci 
il 29 avqust tarixli 311 nömrəli Qərarı ləğv edilsin.

 18. “Xüsusi karantin rejimi ilə bağlı bəzi məsələlər 
barədə” Azərbaycan Respublikası Nazirlər Kabinetinin 
2020-ci il 4 sentyabr tarixli 323 nömrəli Qərarı ləğv 
edilsin.

19. Bu Qərar 2020-ci il 14 sentyabr saat 06:00-dan 
qüvvəyə minir.

Əli ƏSƏDOV 
 Azərbaycan Respublikasının Baş Naziri

Azərbaycan – Türkiyə münasibətləri əsasən qardaşlıq 
münasibətləridir. Bizim başqa qardaşlarımız da var, lakin onlarla 
sərhəd qonşusu deyilik. Bəzi qardaşlarımız isə yaxınlıq-uzaqlıqdan 

asılı olmayaraq, arzuolunan səviyyədə dostluq nümayiş etdirə bilmir. 
Təsəvvür edin, bizimlə soykök ortaqlığı yaxud dil, mədəniyyət eyniliyi ol-
mayan ölkələr bəzən bizi daha açıq müdafiə edərkən, doğma qardaşları-
mızdan “bitərəf” və ya susqun qalanlar da olur… Əlbəttə, eyni soykökdən 
gəlməyimiz, dil, mədəniyyət ortaqlığımız, bir sözlə, qardaşlıq hüququ 
bütün hallarda hansısa anlaşmazlığı, hansısa problemi danışıb – barışıb 
çözməyi vacib bilir, belə də edirik. Lakin Azərbaycan --Türkiyə qardaşlığı 
o biri qardaşlarımız üçün də örnək olmalıdır. 

 Bu ilin iyulunda Ermənistanın öz 
havadarlarına arxalanaraq, Tovuza hücum 
cəhdi zamanı Türkiyə ilə olan qonşuluq 
və dostluğumuz çox açıq şəkildə təzahür 
etdi. Biz özümüz həqiqəti bilirdik, bu 
dəfə bütün dünya bildi, gördü, qəbul 
etdi. Tovuz hadisələri zamanı qardaş 
Türkiyənin Cümhurbaşqanı Azərbaycanın 
müdafiəsi ilə bağlı çox açıq, birmənalı 
və sərt mövqe ortaya qoydu. Belə 
tərəddüdsüz münasibət qardaş ölkənin 
Xarici işlər naziri, Müdafiə naziri, par-
lamentin dörd aparıcı partiyası, aparıcı 
KİV və QHT-ləri – ümumən, türk dövləti 
və xalqı tərəfindən göstərildi. Ardınca, 
yüksək səviyyəli qarşılıqlı rəsmi səfərlər, 
mühüm görüşlər baş tutdu. Azərbaycan 
--Türkiyə genişmiqyaslı birgə hərbi 
təlimləri keçirildi. Bugünlərdə isə 
Naxçıvanda yenidən hərbi təlimlər təşkil 
olundu. 

 İki dövlət arasında belə sıx və 
yüksək səviyyəli görüşlər, təlimlər, rəsmi 
açıqlamalar heç bir şəkildə təsadüf və 
yaxud tendensiya deyil. Əlbəttə, bu, bir 
qanunauyğunluğun ifadəsi olub, yeni 
dönəmin çağırışlarına cavab vermək 
haqqımızdır. İndi dünyada “kartlar açılıb” 
şəklində bir siyasi-diplomatik ovqat 
hökm sürür. Belə olanda, kimsə bizi 
qandırmağa, sadəlövh yerinə qoymağa 
qalxmamalıdır. Biz öz qardaşımızla nə la-
zımdırsa, onu edirik – daha da artıq işlər 
görməyə qadirik. Bu yerdə, Azərbaycan 
Prezidentinin Yunanıstanın yeni səfirinin 
etimadnaməsini qəbul edərkən etdiyi 

məşhur çıxışı da xatırlatmaq istərdim. 
Türkiyə ilə Yunanıstan arasında Şərqi 
Aralıq dənizi sahəsində bu yaxınlarda 
baş verən gərginliyə toxunan dövlət 
başçımız eynən belə dedi: “Türkiyə təkcə 
bizim dost və tərəfdaşımız yox, bizim 
üçün qardaş ölkədir. Biz heç bir tərəddüd 
etmədən Türkiyəni dəstəkləyirik və 
bütün hallarda dəstəkləyəcəyik. Biz eyni 
dəstəyi türk qardaşlarımızdan da görürük. 
Onlar Azərbaycanı bütün məsələlərdə 
dəstəkləyirlər və biz onları bütün 
məsələlərdə dəstəkləyirik, o cümlədən 
Şərqi Aralıq dənizində kəşfiyyat məsələsi 
ilə bağlı. Mən istəyirəm ki, siz bizim 
mövqeyimizi biləsiniz”.

Bəli, indi dünyanın dörd yanında 
adından bəhs etdirən Türkiyə, böyük 
bir gücdür! Bu güc yalnız Türkiyə 
vətəndaşlarının deyil, bütün türk dün-
yasının qürurudur! Aralıq dənizində, 
Liviyada, ümumən, Afrikada, Suriyada, 
İraqda və digər bölgələrdə Türkiyənin 
siyasi-hərbi iradəsini görməzdən gəlmək 
sadəcə mümkün deyil! Və Azərbaycan 
bacardığı qədər Türkiyənin yanında-
dır. Heç şübhəsiz, torpaqlarımız işğal 
altında olmasaydı, daha böyük miqyasda 
qardaşlıq dəstəyi göstərmiş olardıq. Elə 
ona görə də, Türkiyənin Azərbaycan 
torpaqlarının işğaldan azad edilməsi işinə 
hərtərəfli dəstəyi də şübhə, tərəddüd 
mövzusu deyil. Artıq daha çox ictimai-
siyasi dairə, sadə vətəndaşlar, gənc 
fəallar respublikamızda qardaş ölkənin 
hərbi bazasının qurulması mövzusunu 

gündəmə gətirməkdədir. Onu da bili-
rik ki, hər iki ölkənin işbirliyi bütün 
parametrlər və sahələr üzrə uğurla 
inkişafdadır. Qardaş ölkələr arasında 
hərbi işbirliyinin hazırkı durumunu 
bir sıra məqamlar şərtləndirməkdədir. 
Örnəyi -- Azərbaycanın təhlükəsizlik 
sənədləri və iki ölkə arasında imzalanmış 
strateji müqavilələri xatırlada bilərik. 
NATO-nun ən aparıcı ölkələrindən olan 
Türkiyə, Azərbaycan Silahlı Qüvvələrinin 
çağdaşlaşdırılmasına kömək edir – bu da 
mühüm məqamdır. 

Hərbi işbirliyimizdə taktiki-texniki, 
perspektiv planlar mövcuddur. Yüksək 
səviyyəli hərbi kadrların hazırlanması, 
maddi-texniki təchizat, o cümlədən yeni 
türk silahları ilə təminat məsələləri daxil, 
etibarlı müdafiə sənayesi sahəsində yeni 
işbirliyi günümüzün gerçəkliyidir. 

Bir daha o inamı ifadə edirəm ki, 
yaxın gələcəkdə, daha dərin hərbi 
işbirliyinin şahidi olacağıq. Bu dərin 
işbirliyindən, ağlı başında olan heç kəsə 
ziyan yoxdur, hikkəsi imkanlarını qat-qat 
aşanlar, terrorçu, işğalçı zehniyyətindən 
uzaqlaşa bilməyən “demokrat 
libaslı”larsa, özləri bilər – cəhənnəm 
onlar üçün dəyişməz seçimdir.

Sonda bir məqama da toxunaq. 
Bugünlərdə Azərbaycan Prezidentinin 
köməkçisi – Prezident Administrasiya-
sının Xarici siyasət məsələləri şöbəsinin 
müdiri Hikmət Hacıyevin başçılıq etdiyi 
nümayəndə heyəti qardaş ölkəyə səfər 
etdi. Zəngin proqrama malik həmin səfər 
haqlı olaraq, hər iki ölkə mediasının 
gündəmində öz yerini aldı. 

Hikmət Hacıyev İstanbulda fəaliyyət 
göstərən beynəlxalq media qurumlarının 
nümayəndələri ilə görüşərək müzakirələr 
apardı. Prezidentin köməkçisi özünün 
sosial media hesabında belə yazdı: 
“İstanbulda fəaliyyət göstərən beynəlxalq 
media nümayəndələri ilə görüşmək 
və açıq dialoq aparmaq çox xoş idi. 
Ermənistan --Azərbaycan, Dağlıq Qara-
bağ münaqişəsi, regional və beynəlxalq 
mövzularda geniş müzakirələr apardıq”.

İstanbul görüşlərinin önəmini 
vurğulayan Hikmət Hacıyev, KİV-in 
müxtəlif yönləri üzrə ətraflı müzakirələr 
aparıldığından, işbirliyi üçün böyük 
potensialın mövcudluğundan, Türkiyədə 
son dövrlərdə sənədli və bədii filmlərin 
hazırlanması sahəsində böyük təcrübə 
qazanılmasından, qardaş ölkə televiziya-
larının, istər texnologiya, istərsə kontent 
yaradılması baxımından yaxşı imkanlara 
malik olmasından bəhs etdi. Və bu planda 
işbirliyi üçün geniş imkanlar və böyük 
resursların mövcudluğunu bildirdi.

Bu, Türkiyə --Azərbaycan media 
işbirliyində, informasiya təhlükəsizliyi 
sahəsində işbirliyində yeni bir mərhələdir. 
Bu, bizim hər birimizi bir daha Türkiyə 
-- Azərbaycan media işbirliyində yeni 
mərhələnin əsas məqsədləri, vəzifələri və 
hədəfləri üzərində dərindən düşünməyə 
dəvət edir. 

Əkbər QOŞALI,  
Azərbaycanda Atatürk Mərkəzinin 

şöbə müdiri, Milli QHT Forumu  
İdarə Heyətinin üzvü

Azərbaycan – Türkiyə münasibətləri 

